
TICONDZISO KULABAHLOLWAKO   
 
1. 
 
2. 
 
 
 
 
3. 

Fundza lelikhasi ngembikwekutsi ucale kuphendvula imibuto. 
 
Ungalifundzi lonkhe liphepha lemibuto.  Buka lokucuketfwe ekhasini 
lelilandzelako bese ubeka luphawu kulowo nalowo mbuto lobutwe 
ngetincwadzi lotifundze lonyaka.  Emva kwaloko, fundza leyo mibuto 
lenetimphawu kuphela bese ukhetsa leyo lofuna kuphendvula yona. 
 
Liphepha lemibuto licuketse TIGABA LETINTSATFU: 

  

 
 SIGABA A: 

SIGABA B: 
SIGABA C: 

Tinkondlo (30) 
Inoveli (25) 
Umdlao (25) 

 

 
4. ISIHLANU IMIBUTO lefanele uyiphendvule seyiyonkhe:  ESIGABENI A 

imibuto mitsatfu (3), ESIGABENI B munye (1), ESIGABENI C munye (1) 
ngalendlela: 
 
SIGABA A:  TINKONDLO 
 
Phendvula imibuto ibe mibili yeTINKONDLO LETIFUNDVWE EKLASINI. 
Phendvula umbuto munye ETINKONDLWENI LETINGAKAFUNDVWA 
EKLASINI. 
 
SIGABA B:  INOVELI 
 
Phendvula umbuto ube munye. 
 
SIGABA C:  UMDLALO 
 
Phendvula umbuto ube munye. 

  

 
5. KUKHETFWA KWETIMPHENDVULO TESIGABA B (INOVELI) NESIGABA C 

(UMDLALO) 
 

 Phendvula KUPHELA imibuto yenoveli loyifundzile kanye nemdlalo 
 lowufundzile. 

 Phendvula UMBUTO MUNYE WENDZABAMBHALO KANYE 
 NAMUNYE UMBUTO EMIBUTWENI LEMIFISHA.  Uma ukhetse 
 kuphendvula umbuto wendzabambhalo ESIGABENI B, uphocelelekile 
 kutsi uphendvule imibuto lemifisha ESIGABENI C.  Uma uphendvule 
 imibuto lemifisha ESIGABENI B, uphocelelekile kutsi uphendvule 
 umbuto wendzabambhalo ESIGABENI C. 
 Sebentisa luhlu lwekutikhumbuta kute usitakale. 

  

 
6. BUDZE BETIMPHENDVULO 

 Imibuto yendzabambhalo etinkondlweni kufanele iphendvulwe 
 ngemagama la-190 – 240. 

 Indzabambhalo yenoveli nemdlalo kufanele iphendvulwe ngemagama 
 la-340 – 390. 

 Budze betimphendvulo temibuto lemifisha bufanele buhambisane 
 nelinani lemamaki labekiwe. Labahlolwako kufanele banganhlanhlatsi.

7. 
 
8. 
 
 
9. 
 
10. 
 
11. 

Fundzisisa kahle ticondziso letisekucaleni kwaleso naleso sigaba. 
 
Tinombolo tetimphendvulo atihambisane naleto temibuto njengobe tinjalo 
ephepheni lemibuto. 
 
Cala LESO NALESO sigaba ekhasini LELISHA. 
 
Bhala ngesandla lesibonakalako nalesifundzekako. 
 
Siphakamiso sekulawulwa kwesikhatsi: 

  

 
 SIGABA A: 

SIGABA B: 
SIGABA C: 

Lokungenani emaminitsi lange-40 
Lokungenani emaminitsi lange-55 
Lokungenani emaminitsi lange-55 

LIKHASI LALOKUCUKETFWE 
 
Lelikhasi litawusita bahlolwa kutsi bakwati kukhetsa imibuto labafuna kuyiphendvula 
ngaphandle kwekufundza lonkhe liphepha lemibuto. 

  

  
SIGABA A:  TINKONDLO 
Tinkondlo Letimisiwe:  Phendvula nobe nguYIPHI imibuto LEMIBILI 

INOMBOLO 
YEMBUTO 

UMBUTO LIKHASI 

1 Wehla Esiphundvu Umbuto loyindzabambhalo 6 
NOBE 

2 Ntfombi Yetimanga Imibuto lemifisha 7 – 8 
NOBE 

3 Mahlahlandlela Imibuto lemifisha 8 – 9 
NOBE 

4 Kants' Uphumula 
Nini?  

Imibuto lemifisha 9 – 10 

NA 
Inkondlo lengakafundvwa eklasini:  Phendvula nobe ngumuphi 
umbuto ube MUNYE. 
5 Isahara Umbuto loyindzabambhalo 11 

NOBE 
6 Ngoba Asidzeli Imibuto lemifisha 11 – 12 
 
SIGABA B:  INOVELI 
Phendvula umbuto MUNYE. 
7 Liphume Nebovu Umbuto loyindzabambhalo 13 

NOBE 
8  Liphume Nebovu Imibuto lemifisha 13 – 14 

NOBE 
9 Kubamba Letingelako Umbuto loyindzabambhalo 14 – 15 

NOBE 
10 Kubamba Letingelako Imibuto lemifisha 15 – 17 

 
SIGABA C:  UMDLALO 
Phendvula umbuto MUNYE. 
11  Kwahlwa Emini Umbuto loyindzabambhalo 18 

NOBE 
12   Kwahlwa Emini Imibuto lemifisha 18 – 19 

NOBE 
13  Umvuzo Umbuto loyindzabambhalo 20 

NOBE 
14  Umvuzo   Imibuto lemifisha 20 – 21 

  

 
CAPHELA: Esigabeni B na-C, phendvula YINYE INDZABAMBHALO naMUNYE 

umbuto WEMIBUTO LEMIFISHA. 

LUHLA LWEKUTIKHUMBUTA 
 
Lelikhasi litawusita bahlolwa ekukhetseni imibuto labafuna kuyiphendvula ngaphandle 
kwekufundza lonkhe leliphepha lemibuto. 

  

 
SIGABA TINOMBOLO 

TEMIBUTO 
LINANI LEMIBUTO 

LEPHENDVULWAKO 
TICK 

A: Tinkondlo  
(Tinkondlo letifundvwe eklasini) 

 
1 – 4 

 
2 

 

A: Tinkondlo 
(Inkondlo lengakafundvwa 
eklasini) 

 
5 – 6 

 
1 

 

B: Inoveli 
(Indzabambhalo nobe imibuto 
lemifisha) 

 
7 – 12 

 
1 

 

C: Umdlalo 
(Indzabambhalo nobe imibuto 
lemifisha) 

 
13 – 16 

 
1 

 

CAPHELA: Esigabeni B na-C, phendvula YINYE INDZABAMBHALO NAMUNYE 
 umbuto WEMIBUTO LEMIFISHA.  

SIGABA A:  TINKONDLO 
 
TINKONDLO LETIFUNDVWE EKLASINI 

  

 
Khetsa tinkondlo tibe TIMBILI kuleti letilandzelako uphendvule ngato imibuto 
letawulandzela. 

  

 
UMBUTO 1 
 
Fundza lenkondlo lelandzelako bese uphendvula imibuto letawulandzela. 

  

 
WEHLA ESIPHUNDVU – CD Masilela 
 

  

1 
2 
3 
4 
5 
6 
 
7 
8 
9 
10 
11 
12 
13 
 
14 
15 
16 
17 
18 

Uhlakaniphe njengachakijane! 
Ungijova ngitive sengidideka imiva. 
Unjengelisoka lelilalisa lulwimi ngititfole 
Ngivumelane nalo lingidoba njengenhlanti, 
Ngilinike ingeje yelutsandvo sengihehekile 
Ngihehwa ngemandla atibutse wakho. 

 
Uchelela umantise yonkhe imiva yami. 
Unjengemlilo lofutfumeta ingati yami, 
Ungilola ingcondvo, ungivulele umhlaba 
Unjengemngani lonemahlaya, 
Ungicobelela lwati. 
Uhlakata umcondvo uklaye netiganga, 
Uphindze uwubutse ujule. 
 
Ungumalum' aphotise, 
Ubuhlungu futsi uyintfokoto. 
Unjengemakha lengititsela ngawo. 
Unjengato tonkhe tinongo tekudla: 
Ungusawoti, ungushukela, ungupelepele 

  

 
Bhala indzatjanambhalo ngelikhono lasonkondlo ekusebentiseni sinongo sesifaniso 
kulenkondlo lengenhla.  
 
Budze bemphendvulo yakho abube ngemagama langabi ngaphasi kwe-190 kodvwa 
kungabi ngetulu kwalange-240. 

  
 
 
 
[10] 

 
NOBE 

UMBUTO 2 
 
Fundza lenkondlo lelandzelako bese uphendvula imibuto letawulandzela. 

  

 
NTFOMBI YETIMANGA – SR Mdluli 
 

  

1 
2 
3 
 
4 
5 
6 
7 
 
8 
9 
10 
11 
12 
 
13 
14 
15 
16 
17 
18 

Ababangaki labatiba buso bakho ntfombi 
Ababonwa labatsi uma bahlala bakufulatsele ntfombi 
Ngikhuluma ngawe ntsandvokati yaketfu. 

 
Kuba kuvuka nje, embikwakho kuyahlalwa 
Utikhinike ungakhatsali ungahhani 
Temhlaba netemmango utikhipha ngeliphimbokati 
Sotilwimilwimi ntsandvose wababe. 
 
Khewane ucoca nawe ahlekelele 
Likhehla uliphulula imphandla likhumbule 
Likhumbule ebusheni kucine libunti. 
Litikhumbule lisayikhahlela yetinyawo 
Somidlalodlalo ntfombi yesive. 

 
Ungumatfunywa avume sibili. 
Ungumacitsa situnge mbamba. 
Ungumantjilota longenamahloni nekuhlekwa 
Ungumatsengisa ngenkhani etindlini tebantfu 
Ungumaphikelela wetimanga ntfombi yetimanga 
Wakho umkhuhlane ukhuba linyenti. 

  

 
2.1 Shano loko sonkondlo bekahlose kukuveta ngekusebentisa kwakhe letinhlavu 

letibhalwe taba mnyama kulomusho wenkondlo lolandzelako: 
 
Ababangaki labati buso bakho ntfombi. 

  
 
 
(1) 

 
2.2 
 
2.3 

Sonkondlo ulusebentisela msebenti muni luphawu (,) lapha emgceni 4? 
 
Shano sizatfu lesibangela sonkondlo akhetse kusebentisa ligama lelitsi, 
'somidlalodlalo' kulenkondlo njengobe sibona emgceni 12. 

 (1) 
 
 
(1) 

 
2.4 Phawula nganaku sonkondlo lasitekela ngako ngalomugca wenkondlo 

lolandzelako: 
 
Khewane ucoca nawe ahlekelele.  (Umugca 8) 

  
 
 
(1) 

 
2.5 
 
2.6 

Hlatiya kujula kwalenkondlo lengenhla. 
 
Bhala tinhlobo LETIMBILI tebantfu lekubhekiswe kubo lomugca wenkondlo 
lotsi: 
 
Kuba kuvuka nje, embikwakho kuyahlalwa. 

 (2) 
 
 
 
 
(2) 

 
2.7 Chaza likhono lasonkondlo ekunikeni kwakhe lenkondlo lengenhla sihloko 

lesitsi ''Ntfombi Yetimanga''. 
  

(2) 
[10] 

NOBE 
 
 
UMBUTO 3 
 
Fundza lenkondlo lelandzelako bese uphendvula imibuto letawulandzela. 

  

 
MAHLAHLANDLELA – JJ Thwala 
 

  

1 
2 
3 
4 
5 
 
6 
7 
8 
9 
10 
11 
 
12 
13 
14 
15 
16 
17 
 
18 
19 
20 
21 
22 
23 

Labakwatiko batsi: 
Ulisango lemphilo, 
Usihlutfulelo semphilo 
Ulitibuko lemphilo 
Ungumhlahlandlela wemphilo. 

 
Sango lemphilo yemuntfu 
Vulela lusapho Lwakantfu 
Lwendlule luphangalale kuwe 
Lugijime ngematubane lamakhulu 
Luyofinyelel' esicongweni sakho, 
Kulelibuswa ngungcondvonkhulu. 

 
Sihlutfulelo semphilo yemuntfu, 
Vuleka singene ngekhatsi 
Kuletindvongakati letinkhulu, 
Siyotsekela lwati lolujulile 
Sigogotse inhlakanipho yaseNshonalanga, 
Inots' emphefumulweni nasengcondvweni. 

 
Tibuko lemphilo yemuntfu, 
Welisa labafuna kuwela 
Bafinyelele mshiyalowa, 
Bayogidza batibetsele, 
Bahlomele likusasa 
Lelingatiwa ngumuntfu. 

  

 
3.1 Shano bunkondlo lobuvetwa nguletakhi letimnyama kulenkondlo lelandzelako:

 
Sinats'emphefumulweni nasengcondvweni. (Umugca 17) 

  
 
(1) 

 
3.2 
 
3.3 

Ngemusho MUNYE shano simo bekakuso sonkondlo nakabhala lenkondlo. 
 
Shano kutsi ligama lelitsi, 'lisango', lapha emgceni 2 nemugca 6 licuketse 
muphi umfanekisomcondvo. 

 (1) 
 
 
(1) 

 
3.4 Bhala bunkondlo bube BUNYE lobumumetfwe ngulemisho yenkondlo 

lelandzelako: 
 
Vulela lusapho lwakho Lwakantfu 
Lwendlulele luphangelane kuwe.  (Imigca 7 – 8) 

  
 
 
 
(1) 

3.5 Ngemisho LEMIBILI hlatiya iphethini legcamile kulemisho yenkondlo 

lelandzelako: 
 
Welisa labafuna kuwela 
Bafinyelele mshiyalowa.  (Imigca 19 – 20) 

  
 
 
 
(2) 

 
3.6 Emgceni 20 sonkondlo ukhuluma ngalabo lesebafinyelele mshiyalowa.  Ase 

uvete emaphuzu LAMABILI ummango longahlomula kuwo kulabo 
labamshiyalowa nasilandzela ingcikitsi yalenkondlo lengenhla. 

  
 
(2) 

 
3.7 Wena ucabanga kutsi lomusho wenkondlo lolandzelako uliciniso yini nobe 

ngumbono nje?  Sekela umbono wakho. 
 
'Bahlomele likusasa.'  (Umugca  22) 

  
 
 
(2) 
[10] 

 
NOBE 

 
UMBUTO 4 
 
Fundza lenkondlo lelandzelako bese uphendvula imibuto letawulandzela. 

  

 
KANTS' UPHUMULA NINI? – JJ Ncongwane 
 

  

1 
2 
3 
4 
5 
6 
7 
8 
9 
 
10 
11 
12 
12 
14 
15 
16 
17 
18 
 
19 
20 
21 
22 
23 
24 
25 
26 

Uma ngihamb' uyagcumagcuma 
Utfutsel' utsats' ubeke, 
Ufise lok' ufise lokwa, 
Wale lok'ufune lokwa; 
Ngikuyise ngasemitfonjeni lepholile, 
Ngihlale kulepholil' imitfunti 
Ngiphumule … wen' ushaye njalo, 
Ubelesele ngesivinini sakho semihla; 
Kants' uphumula nini? 

 
Ngiye ngijabule ngitsi 
Shona langa ngitewuphumula … 
Uma ngidvonsa siphuku 
Ucala phansi ngemibalo yakho, 
Ucale kancan' ungikhumbute 
Lobekwentek' emini yalomuhla, 
Wendlul' ungicabangise tayitolo, 
Utsatseke ngematsemba netifiso takusasa; 
Kants' uphumula nini? 
 
Ngilala ngikushiy' unoma, 
Ngitumeka solo wen' udidiyela, 
Uhamb' ungishiy' ube ngumcubashi 
Emaven' enjabulo netisizi, 
Lapho tifiso tikutfwala tikubeke khona, 
Ungishiye ngisiphalat' emaphusheni; 
Ungishiye ngilele ngentfokomalo; 
Kants' uphumula nini? 

4.1 
 
4.2 

Caphuna umugca wenkondlo lomumetse imphindza kulenkondlo lengenhla. 
 
Yini umsebenti wemacashati (…) kulomusho wenkondlo lolandzelako?   
 
Shona langa ngitewuphumula …  (Umugca 11) 

 (1) 
 
 
 
(1) 

 
4.3 Hlobo luni lwebunkondlo lolwakhiwa kusetjentiswa kwamabuta (?) kulomusho 

wenkondlo lolandzelako?  
 
''Kants'uphumula nini?'' 

  
 
 
(1) 

 
4.4 Wena ucabanga kwekutsi lentfo lakhuluma ngayo sonkondlo kulenkondlo 

lengenhla ngabe yona iphumula nini? 
  

(1) 
 
4.5 Khokha bunkondlo bube BUBILI kulemisho yenkondlo lelandzelako: 

 
Utfutsel'utsats'ubeke, 
Ufise lok'ufise lokwa, 

  
 
 
(2) 

 
4.6 Phawula ngekubaluleka kwalemigca yenkondlo lelandzelako: 

 
Ngihlale kulepholil'imitfunti' 
Ngiphumule wena ushaye njalo.  (Imigca 6 – 7) 

  
 
 
(2) 

 
4.7 Wena ucabanga kutsi yini lefanele yentiwe kute loku lakhuluma ngako 

sonkondlo kuhlale kusesimeni lesihle futsi kusebente sikhatsi lesidze?  Nika 
imibono LEMIBILI. 

  
 
(2) 
[10] 

 
NA 

TINKONDLO LETINGAKAFUNDVWA EKLASINI 
 
UMBUTO 5 

  

 
Phendvula MUNYE umbuto kulena lelandzelako.   
 
ISAHARA – JP Shongwe 
 

  

1 
2 
3 
4 
 
5 
6 
7 
8 
 
9 
10 
11 
12 
 
13 
14 
15 
16 
 
17 
18 
19 
20 

Unyonyobisa kweligoya 
Nesitfunti sakho siyesabeka. 
Sisindza indlu Lentima yaketfu- 
Hlehla sishaywe ngumoya Sahara. 

 
Hlehla Sahara baphume  
Bagidze badlale bantfwana be-Afrika. 
Lulwimi lwakho seluyikhotse 
Lwayicedz' imifula nemitfombo. 

 
Deda, deda Simiti 
Ubuyele kulo lemdzabu wakini, 
Susa tidladla takho 
Ugocot'umboko wakho, utfutse. 
 
Deda Sahara uyewunats'elwandle 
Deda uyekudl'elwandle. 
Liphango lakho lingumgodzi wemayini 
Ete laneliswa ngulelivana lolinyonyobelako. 

 
Deda Sahara sakhe emachugwane, 
Siphuka silim'imifino 
Suka sihlanyele kudla kwe-Afrika 
Sifunte intalelwana yabokhokho bayo. 

  

 
Bhala indzatjanambalo ngaloko sonkondlo lakhuluma ngako kulenkondlo lengenhla.  
Budze bemphendvulo yakho abube ngemagama langabi ngaphasi kwe-190 kodvwa 
kungabi ngetulu kwalange-240. 

  
 
[10] 

 
NOBE 

UMBUTO 6 
 
Fundza lenkondlo lelandzelako bese uphendvula imibuto letawulandzela. 

  

 
NGOBA ASIDZELI – TB Thela 
 

  

1 
2 
3 
4 
5 
6 
7 
 
8 
9 
10 
11 
12 
13 
14 

Akusiti kukhalela lengingakwati, 
Akusiti kukhalela lengingalati, 
Ngiyabeva bayalikhalela labangalati 
Batsi belincono kunelanyalo, 
Lanamuhla lincono kunelayitolo 
Layitolo lincono kunelakutsanti. 
Pho, lakusasa litakuba ncono kunelanamuhla! 
 
Langemhlomunye libe ncono kunelakusasa? 
Akusiti sitsi sibalomuhla  
Sibe sigidza ngetikhali tayitolo. 
Tayitolo ngumlandvo wekwati linamuhla, 
Emaphuts'alomuhla 
Ayintfutfuko yakusasa. 
Likusasa lelitawuphila ngelinamuhla. 

  

 
6.1 Ulusebentiselani sonkondlo luphawu (!) lapha emgceni 7 walenkondlo 

lengenhla? 
  

(1) 
 
6.2 Shano bunkondlo lobakhiwa ngulamagama lamnyama kulemigca yenkondlo 

lelandzelako: 
 
Lanamuhla lincono kunelayitolo 
Layitolo lincono kunelakutsani. (Imigca 5 – 6) 

  
 
 
 
(1) 

 
6.3 Shano lokubangela sonkondlo kwekutsi angalufaki luphawu lwekufundza 

emgceni wekucala kulemisho yenkondlo lelandzelako: 
 
Ngiyabeva bakhalela labangalati 
Batsi lalincono kunelanyalo.  (Imigca 3 – 4) 

  
 
 
 
(1) 

 
6.4 
 
6.5 

Shano umoya lokulenkondlo. 
 
Sifundvo sini lositfola kulenkondlo lengenhla?  Chaza. 

 (1) 
 
(2) 

 
6.6 Chaza kutsi lombono wasonkondlo unenselelo yini emmangweni welive 

laseNingizimu Afrika. 
 
Likusasa lelitawuphila ngelinamuhla. 

  
 
 
(2) 

 
6.7 Kutsiwa yini inkondlo lenesakhiwo lesifana nalesi lesikulenkondlo lengenhla? 

Sekela imphendvulo yakho ngemusho MUNYE. 
  

(2) 
[10] 

 
SAMBA SIGABA A:  30 

SIGABA B:  INOVELI 
 
Kulesigaba kunemanoveli lamabili.  Wena-ke khetsa ibe YINYE loyifundze eklasini 
lonyaka uphendvule ngayo. 

  

 
CAPHELA: 
 
Khetsa emkhatsini WENDZABAMBHALO NEMIBUTO LEMIFISHA kuleyo naleyo 
noveli loyifundzile.  Kumele uphendvule nobe ngumuphi umbuto ube MUNYE ngaleyo 
noveli loyifundzile.  Uma ukhetsa kuphendvula umbuto wendzabambhalo kulesigaba, 
uphocelelekile kutsi ESIGABENI C uphendvule imibuto lemifisha. 

  

 
UMBUTO 7:  LIPHUME NEBOVU – BB Malangwane   
 
Intfukutselo iyamenta umuntfu kutsi ente intfo lengemukeleki emmangweni letamenta 
atisole ngakusasa.  Bhala indzabambhalo uvete wakho umbono ubhekise 
kuLushawulo. 
 
Indzabambhalo yakho ayibe nemagama langabi ngaphasi kwe-340 kodvwa angabi 
ngetulu kwe-390. 

  
 
 
 
 
[25] 

 
NOBE 

 
UMBUTO 8:  IMIBUTO LEMIFISHA 
 
LIPHUME NEBOVU – BB Malangwane 
 
Fundza letheksthi leyincenye yendzaba bese uphendvula imibuto letawulandzela. 

  

 
''Mine ngilihambe ngalicedza Kunene futsi nanyalo ngisetalihamba, ngifuna bona 
bogobela labangahle banginike likhambi. 
Umtsakatsi ngidla naye liphalishi, akekho khashane.  Naloku ngikhuluma nje kuhhuma 
inhloko.''  Atsi kutsatsa litsamo lemahewu kucedza koma, wabuye waniketa Kunene 
kutsi anatse. 
''Uyati kambe kutsi umtsakatsi uyaye afukame nangabe kukhona lamlindzele kutsi afe?  
Ngiko-ke loku lokwentiwa ngulomfati lomncane.  Uphi nje, ungambona?  Uyati kutsi 
LaMagagula solo wabuya esibhedlela akazange alugcobe lapha ekhaya?  Kusebaleni-
ke kutsi abengakamlindzeli kutsi abuye aphila.''  Eve efikelwa kumenyanya kwangatsi 
akatange amtsandze Tintfombi. 
''Kodvwa indzaba lenjena iyaye yentiwe njani Khumalo?  Bona bemanga batsini?'' 
''Kantsi ngikhuluma imvabetsi yini?  Mine sengiticedze tonkhe tinyanga kanye 
nebapholofithi ngaletigigaba letivela kulomuti wami.  Tonkhe tingitjela intfo yinye.  Taze 
tangitjela nekutsi lomtsakatsi wacala ngekungibulala inhlitiyo ngato letidliso takhe.'' 

[Likhasi 97]

  

 
8.1 
 
 
 
8.2 

Uma ufundza letheksthi lengenhla kuvela sobala inkholelo yalabantfu 
labacocako.  Shano kutsi hlobo luni lwenkholelo bese wesekela imphendvulo 
yakho. 
 
Shano kutsi lomfati lomncane kutsiwa ufukeme nje abekuphi nekutsi wanika 
siphi sizatfu sekunyamalala kwakhe. 

  
 
(2) 
 
 
(2) 

8.3 
 
 
8.4 

Ubalisa kangaka nje lomlingisi lokhuluma kuletheksthi lengenhla kantsi 
konakelephi?  Chaza. 
 
Nika umbono wakho ngalesento saLushawulo sekubikela Kunene 
ngetindzaba temndeni wakhe. 

  
(2) 
 
 
(2) 

 
8.5 
 
8.6 
 
 
8.7 

Humusha umlayeto lotfolakala kulenoveli. 
 
Sitfolakala kusiphi sigameko sicakacaka salenoveli?  Sekela imphendvulo 
yakho. 
 
Tinyenti tintfo letibanga kutsi titsandzani tehlukane emmangweni.  Humusha 
lamavi latsi: Eve efikelwa kumenyanya kwangatsi akatange amtsandze 
Tintfombi, uvete imbangela yawo. 

 (2) 
 
 
(2) 
 
 
 
(2) 

 
8.8 
 
 
8.9 

''Kutisola kuta kamuva.''  Hlatiya lesaga usibhekise kuLushawulo netento 
takhe. 
 
Imiyalo yebatali ibalulekile ekukhetseni likusasa lebantfwababo.  Phawula 
ngalombono ngekubhekisa kuLaMagagula. 

  
(2) 
 
 
(2) 

 
8.10 
 
8.11 
 
8.12 

Ekwendzeni kukamkhatsali.  Bhekisa lenkhulumo kuLaMagagula. 
 
Phawula ngengwijikhwebu leyavelela Tintfombi kulenoveli. 
 
Hlola kutsi ludvweshu kulenoveli luneligalelo lini ekuveteni umlingisi lomcoka 
kulenoveli. 

 (2) 
 
(2) 
 
 
(3) 
[25] 

 
NOBE 

 
UMBUTO 9:  KUBAMBA LETINGELAKO – DE Nkosi   
 
Kuchubekelembili kwalendzaba kweyeme kakhulu kulabalingisi labalandzelako: 
 
• Mphikeleli 
• Tsabetse  
• Matsiya 
• Msiti 
 
Bhala indzabambhalo uvete ligalelo lalowo nalowo mdlali kuze indzaba ichubeke ize 
ifike esiphetfweni.  Indzabambhalo yakho ayibe ngemagama langabi ngaphasi kwe-
340 kodvwa angabi ngetulu kwalange-390. 

  
 
 
 
 
 
 
 
 
 

[25] 
 

NOBE 

UMBUTO 10:  IMIBUTO LEMIFISHA 
 
KUBAMBA LETINGELAKO – DE Nkosi 

  

 
10.1 Fundza letheksthi leyincenye yendzaba bese uphendvula imibuto 

letawulandzela. 
  

 
 ''Nginibitele kutsi sibuyekete sincumo lesitsetfwe ngemfundzi welibanga 

lelishumi nakubili, Mphikeleli Zwane.  Ngikubone kukuhle kutsi sikhulume 
naye akhona atewukwati kutiphendvulela.  Unikwe litfuba lekutsi ete 
nalomunye lotawuba yindlebe yakhe nakukhulunywa,'' kusho thishelanhloko 
atjela emalunga ekomiti ahlangene. 
''Angisiboni sidzingo sekubuyeketa lendzaba ngoba kimi ifana nekugubha 
liliba kabusha,'' kusho Tsabetse akhombisa kutsi akakatimiseli kutsi 
kubuyeketwe lendzaba.  
 
''Uyifanisa kahle neliliba babe ngobe imphilo yami seyingcwatjiwe.  Loku 
kufana nekungigubhela umgodzi ngingcwatjwe ngiphila.  Ngenteni kini bantfu 
bakitsi?  Ngihluphekile ngiseMbalandlati.  Ngahlupheka ngincamula emave 
ngilala benyoni.  Ngisahlupheka nanamuhla live seliphetfwe ngitsi.  Kusho 
kutsi kuphumula ngiyokutfolaphi mine?'' NguMphikeleli lowo lokhombisa 
kuphikelela kwakhe. 
''Sincumo lesitsetfwe ngawe angeke sintjintjwe.  Hamba uyewufuna 
umsebenti, uyekele labanye bantfwana bachubeke nemfundvo yabo.  Sakho 
sikhatsi sengca kadzeni.  Iminyaka yakho iyakuvumela loko lengikushoko,'' 
kusho Tsabetse akhombisa kutsi sincumo angeke sintjintjwe nani. 
 
''Ngicela kuphefumula nami bekunene,'' kusho Matsiya Nyoni lijaha lelatiwa 
ngekutsi liyaphungela. 
''Ngitewunibonisa nje kutsi nibofundza emagazethi nemasekhula, nilalele 
nalabo lenitsi baphanjanelwe imicondvo kantsi niyabasukela.''  Wavalelisa 
wahamba Matsiya ngemuva kwekuba asayivetile imiva yakhe. 
''Indzaba yami ngicela ibukwe katsatfu.  Kwekucala ibukwe kwemukeleka 
kwami kulesikolo.  Kwesibili akubukwe kutiphatsa kwami kuletinyanga 
letintstfu lengiticedzile kulesikolo.  Kwesitsatfu akubukwe imphilo yami 
ngaphandle,'' kusho Mphikeleli.   

[Likhasi 22 – 23.]

  

 
 10.1.1 

 
 
10.1.2 

Loludvweshu lolukuletheksthi lunamtselela muni kuyo yonkhe 
lendzaba? 
 
Abesho kutsini thishelanhloko nakatsi, ''Unikwe litfuba lekutsi ete 
nalomunye lotawuba yindlebe yakhe nakukhulunywa''? 

 
(1) 
 
 
(1) 

 
 10.1.3 

 
 
 
10.1.4 

Konje ngutiphi tizatfu letabekwa nguTsabetse letenta kutsi 
Mphikeleli acoshwe esikolweni ekucaleni kwalenoveli.  Nika 
TIMBILI. 
 
Ngabe Matsiya ubeka umbono nje nobe ubeka emaciniso 
ngalenkhulumo yakhe?  Ngani? 

 
 
(2) 
 
 
(2) 

 10.1.5 Catsanisa sento saTsabetse sekucosha Mphikeleli esikolweni 

naloko lokushiwo nguMtsetfosisekelo waseNingizimu Afrika. 
 
(2) 

 
 10.1.6 

 
 
10.1.7 

Buka loku lokwenteka kuletheksthi bese ukucatsanisa nengcikitsi 
yalenoveli. 
 
Kube bewunguthishelanhloko, ngusiphi sincumo lebewungasitsatsa 
ngaTsabetse uma ubuka konkhe lakwentako kuletheksthi nakuyo 
yonkhe lenoveli? 

 
(2) 
 
 
 
(2) 

 
 10.1.8 

 
 
10.1.9 

Uyisuselaphi Mphikeleli lenkhulumo letsi, ''Uyifanisa kahle neliliba 
babe ngobe imphilo yami seyingcwatjiwe''? 
 
Ngabe ummango ufundzani ebantfwini labafana naTsabetse? 

 
(2) 
 
(2) 

 
10.2 Fundza futsi letheksthi leyincenye yendzaba bese uphendvula imibuto 

letawulandzela. 
  

 
 Kuto tonkhe tigameko letimatima letativelela Mphikeleli bekwati wonkhe 

umuntfu kutsi umsuka wato ukaTsabetse.  Konkhe lebekwentiwa 
nguMphikeleli bekungemukeleki kuTsabete.   
''Mine ngikhutsata kubambisana nekusebentisana kubo bonkhe labasebentela 
ummango.  Ngikhutsata bunye ngaso sonkhe sikhatsi.'' 
''Akusiyo yonkhe imisebenti lekumele uyente kuze uhole.  Kumele uwente 
umsebenti ngaphandle kwenkhokhelo, weneliswe kutsi sive siphumelele,'' 
kusho Mphikeleli. 
Wachubeka netifundvo takhe Mphikeleli enyuvesi waze wacedza ticu takhe.  
Waphumelela ngemiphumela lemihle.  Ngalokunjalo boMsiti, Khulumile 
naLotifiso baphumelela etifundvweni tabo kuloku bebakufundzela.  
Bavumelana kutsi batawubambisana emisebentini yemmango.  Bavumelana 
kutsi emakhono abo kumele bawasebentise ngekutsi kuphumelele live 
lonkhe.  Betfweswa ticu temfundvo lephakeme kwaba yintfokoto yodvwa. 
BoMphikeleli naKhulumile bagcina bahlangene ngekwesibongo.  Baba 
nemshado lomkhulu lowadvonsa bantfu labanyenti.  Bahlangana 
nangekusebentela ummango.  Kwaba kuvuka kwelikhaya lakaZwane lelabe 
libulewe ngumbalandlati.  Akuzange kuphele sikhatsi lesidze wakhetfwa 
Mphikeleli kutsi abe yimeya yendzawo.  Kwasho khona kutsi nguye 
ingculungculu letawubhula emaphiko endzaweni lebahlala kuyo.   

[Likhasi 40 – 41.]

  

 
 10.2.1 Yini kutsiwe tehlakalo letikuletheksthi tiyahambisana nesikhatsi 

lendzaba leyenteka ngaso. (1) 
 
 10.2.2 Lufundzani lusha lwalomuhla ngesento saKhulumile naMphikeleli 

lesikulethekthi? (1) 
 
 10.2.3 Yini lebeyenta wonkhe umuntfu ati kutsi tigameko tekuhlupheka 

kwaMphikeleli tisuka kaTsabetse?  Imphendvulo yakho yibhekise 
etigamekweni letenteka naseyiyophela lendzaba. (2) 

 10.2.4 Ummango ufundzani ngalenkhulumo letsi: ''Akusiyo yonkhe 

imisebenti lekumele uyente kuze uhole.  Kumele uwente umsebenti 
ngaphandle kwenkhokhelo, weneliswe kutsi sive siphumelele''? (2) 

 
 10.2.5 ''Ikhotsa leyikhotsako lengayikhotsi iyayikhahlela.''  Sihambisana 

kangakanani lesaga nangabe sibhekiswe kuMatsiya naMphikeleli?  
Chaza. (3) 

[25] 
 
 SAMBA SIGABA B:  25 

SIGABA C:  UMDLALO   
 
Kulesigaba kunemidlalo lemibili.  Wena-ke khetsa ube MUNYE lowufundze eklasini 
lonyaka uphendvule ngawo. 

  

 
CAPHELA:  
Khetsa emkhatsini WENDZABAMBHALO NEMIBUTO LEMIFISHA kulowo nalowo 
mdlalo lowufundzile.  Kumele uphendvule nobe ngumuphi umbuto ube MUNYE 
ngalowo mdlalo.  Uma ukhetse kuphendvula umbuto wendzabambhalo enovelini, 
uphocelelekile kutsi kulesigaba uphendvule imibuto lemifisha. Uma ukhetse 
kuphendvula imibuto lemifisha enovelini, uphocelelekile kutsi kulesigaba uphendvule 
umbuto wendzabambhalo. 

  

 
UMBUTO 11:  KWAHLWA EMINI – JJ Thwala   
 
Bhala indzabambhalo lapho uchaza khona ngekuphumelela kwembhali ekusiveteni 
sakhiwo salomdlalo.  Indzabambhalo ayibe nemagama langabi ngaphasi kwema-340 
kodvwa angabi ngetulu kwalangema-390. 

  
 
[25] 

 
NOBE 

 
UMBUTO 12:  KWAHLWA EMINI – JJ Thwala 
 
Fundza letheksthi lelandzelako bese uphendvula imibuto Ietawulandzela. 

  

 
NDZABENI: 
 
 
 
 
MAKHOSI: 
 
 
 
 
NDZABENI: 
 
 
 
MAKHOSI: 
 
 
NDZABENI: 
 
 
 
MAKHOSI: 

Sekungawo emagama enkhosi Makhosi.  Lamuhla angeke ulale elawini 
lakho, kodvwa utawulala kulela lawu (asho alikhomba).  Kulapho 
utakwelashelwa khona kudzimate kuse ubonakale sewunguMakhosi 
lomunye. 
 
Ndlondlo leyeluke selibalele!  Ngiyakuva nyanga yesive.  Wakhuluma 
ngendzaba yekulala emini lihlabile yini ndzaba?  Lokunye lengikwatiko 
kwekutsi kwelashwa umuntfu logulako kuphela, kodvwa longaguli 
akentiwa lutfo. 
 
Siyaweva emavi akho mntfwanenkhosi.  Silapha ngumyalo wenkhosi.  
Liphumile lelingeke libuyele emuva.  Senta loko lesitjelwe kona.  Sitsite 
kuhle sifike emini sitekwatisa kutsi siyeta ntsambama, singakutumi.  
 
Ase niphindze futsi Ndlondlo naMntungwa kutsi nitekwentani nje 
sekusentsambama lapha? 
 
Kulisiko nenchubo yesive kutsi lowo lotawutsatsa sikhundla sebukhosi 
asetjentwe ngemitsi letamenta abe nesitfunti futsi ahlonishwe sive 
sonkhe. 
 
Usho kutsi naMntungwa sewuphatsa tikhwama?  Uyelapha yini?  
(Bahleke)  

[Likhasi 132-133]

12.1 Ngabe Ndzabeni kulomdlalo uvetwe waba ngumlingisi lonesimilo lesinjani?  

Chaza.   (2) 
 
12.2 Yini lebeyibangela kutsi boNdzabeni bakhulume ngetindzaba tekulala emini 

libalele.   (2) 
 
12.3 Letheksthi lengenhla ibumbene kangakanani nengcikitsi yalendzaba?  Chaza  

ngemaphuzu LAMABILI. (2) 
 
12.4 Lamavi aMakhosi latsi 'kodvwa longaguli akentiwa lutfo' ngabe amveta 

angumdlali lonjani?  Usho ngani? (2) 
 
12.5 Ngabe letheksthi iyadlaleleka yini enkhundleni/esiteji?  Sekela imphendvulo 

yakho.   (2) 
 
12.6 Ngabe lamavi aNdzabeni latsi 'Silapha ngumyalo wenkhosi' aliciniso nobe 

angumbono yini?  Sekela imphendvulo yakho. (2) 
 
12.7 Ngabe lenkhulumo letsi 'Lilumbo lidla umnikati' ingafanela muphi umdlali 

kulomdlalo?  Ngani?    (2) 
 
12.8 Ase uhlolisise emavi aNdzabeni lakhuluma ngekwelashwa kwaMakhosi 

uwabhekise eluzungwini labalakhile naboNkhanise. (2) 
 
12.9 Libandla lemfelandzawonye libumbene kangakanani nalokuvakasha 

kwaNgedze naNdzabeni bavakashela Makhosi?  Chaza. (2) 
 
12.10 Ngabe sihloko salendzaba lesitsi 'Kwahlwa Emini' sihambelana kangakanani 

nesiphetfo salomdlalo. (2) 
 
12.11 Ngabe letheksthi lengenhla ilubhebhetsekisa kangakanani ludvweshu 

lwalomdlalo?  Sekela. (2) 
 
12.12 Kulandzelelwa kwemasiko kungaba nemtselela lomuhle kumbe lomubi 

emndenini.  Sekela kumbe uphikise lombono ubhekise kulokwenteka 
emdlalweni wonkhe  (3) 

[25] 
 

NOBE 
 
UMBUTO 13:  UMVUZO – NS Nzima   
 
Lelinye lemakhono lekumele bafundzi bafundziswe lona kubamba lichaza etingcocweni 
temacembu.  Bhala indzabambhalo usho kutsi umbhali walomdlalo uphumelele 
kangakanani kusetfulela loko ngebafundzi basesikolweni Imkhuphukantsaba.   
Indzabambhalo ayibe nemagama langabi ngaphasi kwema-340 kodvwa angabi 
ngetulu kwalangema-390. 

  
 
 
 
[25] 

 
NOBE 

UMBUTO 14:  UMVUZO – NS Nzima 
 
Fundza letheksthi lelandzelako bese uphendvula imibuto Ietawulandzela. 

  

 
SATILE: 
 
 
 
BATJELE: 
 
 
 
 
SATILE: 
 
BATJELE: 
 
 
 
SATILE: 
 
 
BATJELE: 

Imphilo lengiyiphilako yami, akusiyo yalomunye umuntfu, ngako-ke 
ngiyekeleni ngitiphilele yona.  Inhlitiyo yami ngumeluleki wami kuto tonkhe 
tindlela tami. 
 
Akekho umuntfu lophila imphilo yakhe yedvwana.  Umuntfu kumele aphile 
nalabanye ngekutsi alalele teluleko, abonisane futsi asitane nalabanye. 
Umntfwana longamange akhuliseke kahle ubonakala ngetento 
nekukhuluma kwakhe. 
 
Batali bangena njani lapha?  
 
Loku lokwentako kulihlazo ebatalini nasebanganini bakho.  Uma 
ungasitakali kulesifo lesikuphetse nyalo, sitawugcina sikuphika kutsi 
ungumngani wetfu.  
 
Sifo sini lesi lotsi singiphetse ngibe mine ngingasati?  Ungicilonge nini 
njengadokotela wasibona kutsi singiphetse? 
 
Kukhona tigulane letingadzingi kucilongwa kepha letigula tibonwa bantfu 
bonkhe.   

[Likhasi 115]

  

 
14.1 Bhala sigameko lesitfolakala kulomdlalo lesigcugcutela intsandvo yelinyenti. (1) 
 
14.2 Tetsamelilwati talomdlalo ngabe tifundzani kuwo?  Nika kube KUNYE. (1) 
 
14.3 Bantfu labafana naSatile naMlandzeli bangalutfola kutiphi tikhungo 

emmangweni wangakini lusito lwekulungisa timilo tabo?  Bhala tibonelo 
LETIMBILI 

 
(2) 

 
14.4 ''Indlela ibutwa kulabasembili.''  Uphumelele yini umbhali kusetfulela loko 

ngalobekwenteka esikolweni saseMkhuphukantsaba?  Chaza (2) 
 
14.5 Yini inhloso yembhali ngekumenywa kwaSiwela esikolweni 

saseMkhuphukantsaba? (2) 
 
14.6 Ludvweshu ngilo lolwenta umdlalo ube namdvonseni.  Hlahlela indlela 

umbhali lasebentise ngayo ludvweshu kulomdlalo. (2) 
 
14.7 Thishela Shabalala kuletinye tetifundvo takhe ugcizelela kuhlonishwa 

kwemagugu, emasiko, imkhuba nemilandvo yesive.  Ngabe iNingizimu Afrika 
ikugcugcutela ngayiphi indlela loko lokushiwo nguShabalala?  Nguliphi 
leLitiko leligcugcutela loko? (2) 

 
14.8 Phawula ngekubumbana kwengcikitsi yalomdlalo nesikhatsi lekwenteka 

ngaso lomdlalo. (2) 

14.9 Ngabe umbhali walomdlalo uphumelele kangakanani kusetfulela 

ingwijikhwebu kulomdlalo?  Ngani? (2) 
 
14.10 ''Salakutjelwa sibona ngemopho.''  Hlahlela lesaga usibhekise kuSatile 

naMlandzeli. (2) 
 
14.11 Nakungatsiwa lomdlalo uyewudlalelwa esiteji, ungaphumelela yini?  Chaza. (2) 
 
14.12 Phawula ngekubumbana kwesibekandzaba sesikhatsi nengcikitsi kulomdlalo. (2) 
 
14.13 Umbhali walomdlalo usecwayisa kutsi kufundza ube neticu akudzingi kutsi 

ube nebatali labafundzile nobe labanjingile.  Chaza kutsi usecwayise ngayiphi 
indlela. (3) 

[25] 
 

SAMBA SIGABA C:
SAMBA:

 25 
80 

 


